Sprooch a Kichen  
Hei geet et zwar ëm d’Kichen, ower net onbedéngt nëmmen ëm d’Kachen… och wa bei deem sëlleche ‘Gebrutschs’ op den Tëlevisiounen emol kënnt vun deenen einfachste Saache rieds goen, déi jiddereen sech sollt an de Verhalt notéieren : 

Et geet dach d’éischt ëm ganz kloer Prinzipien, wéi z.B. d’Temperaturen an d’Zäit. Huelt emol eng Britt: do huet d’Bomi net sënnerlech vill Féischte gemaach, mä et kummen zolitt Stécker Fleesch an d’Dëppen (e Stéck vun der Leeder /plate-côte), e Schëllerstéck (paleron), vläicht och nach e flappege Rëndsjarret,  kal(!) direkt op d’Feier gesat (d’Réng vun der Plack waren erof) a lues un d’Kache komme gelooss… fir datt de Fleesch-Jus de Wee aus dem Stéck an d’Britt fënnt. Kacht d’Fleesch, da gemitterlech salzen (dees ka jo ëmmer nach bäikommen), e puer Wakelterkären, e Blat Lolwer an Neelcheskäpp ; d’Geméis dran… net ze graff geschnidden, well soss dee gehäerzte Goût net gutt erauskënnt. Fir ze ‘verbesseren’ och nach vläicht e ‘Küb’ dobäi… zwar e Wuert aus dem Franséischen, ower eise Gebrauch ass kloer eenzeg an typesch ! E ‘Würfel’ kenne mir nëmme beim Spillen.

Dat Ganzt nach eng Kéier ‘eng Wal’ un d’Kache bréngen… an (haut) no e puer Minutte luesdréinen, datt een d’Waasser emol net méi wibbele gesäit… an da praktesch fir en etlech Stonne vergiessen. D’Boomchen huet d’Dëppen einfach op der Kachmaschinn hanne bei d’Päif geréckelt; dat guff da fir deen aneren Dag eng Britt, datt ee bal geckeg vu Genoss ginn ass. D’Fleesch ass wonnerbar mëll ginn, och ouni datt déi Zäit vu ‘low-temperature-method’ geschwat gi wier, obschonn et genee dat war…da guff et d’meescht fir samschdes e gekachtent Rëndfleesch, dat dem Wiener ‘Tafelspitz’ ower och kee Millimeter aus de Féiss gaang ass. Sonndes stong eng Britt um Dësch, datt een d’Ae verdréint huet ; méindes war ‘Fra-Rosendag’ wéinst der Wäsch (ouni Maschinn !); do guff et ( einfach a vrun allem séier) mam Rescht Britt a Fleesch eng herrlech Räisbritt, et sief dann et bluf nach eppes iwreg fir an der Woch eng Feierstengszalot… an domat si mir elo rëm bei typeschen Ausdréck vun eiser Sprooch !

Wou den Ausdrock ‘Feierstengs’ hierkënnt, ass net kloer gewosst ; mä et guffen emol Kiselsteng, déi a bronge Knall-Schwiewel gezappt waren; déi hu wonnerbar gepätscht, wann een se op de Buedem gehäit huet. D’Wëppele vun der ‘Feierstengs’ hunn deene Steng an och de Silex-Steng fir Feier ze schloen ower verdäiwelt geglach; doraus ass eist typescht Wuert och sécher entstan… dat et fir déi Fleesch-Geschicht a kenger anerer Sprooch gëtt ! Bei de Fransousen ass et platt a flaach salade de viande ; grad esou am Däitsche mat Fleischsalat. Et ass iech vläicht opgefall, datt d’Fleesch bei äis net ‘weech’ gëtt, mä ‘mëll’… ower wann dir am Däitsche vu ‘mildem Fleisch’ schwätzt, da gitt dir gelunge gekuckt. Vläicht kritt een dofir ‘do iwwer’ och keng esou eng zackerdjësse ‘geschméicheg’ Britt ☺

Wéi wier et mat engem flotte ‘Weekend-Spaass’… enger wonnerbarer selwer gemaachter Fleeschbritt ? Loosst iech an de Kanner se (mat Stärercher, Bustawen oder ‘Wermischell’) gutt fruppseg schmaachen ! 
